
Shri Hari Prarthana Stotram

శ్రీహరిప్రార్థనాస్తోత్రమ్   

(లలిత ఛన్ద )
అతి-మనోహరం సర్వ-సున్దరం
తిలకలక్షణం చఞ్చలేక్షణమ్ ।
విబుధవన్దితం  స్వామినాథ తే
వపురిహాసతు నో నిత్యదర్శనే ॥ ౧॥
మదన-మోహనం ప్రేమ -దోహనం
నయనగోచరం భక్తసఞ్చరమ్ ।
భువి సుదుర్లభం  స్వామినాథ తే
వపురిహాస్తు నో నిత్యదర్శనే ॥౨॥
నిజజనైః  సదా వాఞ్చ్ఛితం హృదా
పరసుఖావహం హృత్తమోపహమ్ ।
పరమ-మఙ్గలం  స్వామినాథ తే
వపురిహాస్తు నో నిత్యదర్శనే ॥ ౩॥
హృదయ-రోచనం బద్ధ -మోచనం
విగతశోచనం దీర్ఘలోచనమ్  ।
మృదు-సితామ్బరం స్వామినాథ తే
వపురిహాస్తు నో నిత్యదర్శనే ॥ ౪॥
మధుర-భాషణం పుష్ప-భూషణం
విజితదూషణం శోకశోషణమ్ ।
ప్రహసదాననం  స్వామినాథ తే
వపురిహాస్తు నో నిత్యదర్శనే ॥ ౫॥
కుసుమ-శేఖరం కోమలాన్తరం
సదయ-దర్శనం దుఃఖకర్శనమ్ ।
విధిహరార్చితం స్వామినాథ తే

వపురిహాస్తు నో నిత్యదర్శనే ॥౬॥
పరమ-పావనం లోక-భావనం
కుటిల-కున్తలం పుష్పకుణ్డలమ్  ।
భవభయాపహం స్వామినాథ తే
వపురిహాస్తు నో నిత్యదర్శనే ॥ ౭॥
సకలసిద్ధిభిః  సర్వఋద్ధిభిః
శ్రితపదం  సదాయోగిభిర్ముదా ।
తదిదమేవ హి స్వామినాథ తే
వపురిహాస్తు నో నిత్యదర్శనే ॥౮॥
తవ నివాసతో దుర్గపత్తనం
జయతి భూతలే సర్వతోఽధికమ్ ।
భవదుపాశ్రయాత్  ముక్తిరత్ర యద్
వసతి సర్వదాన్యత్రదుర్లభా   ॥౯॥
కుపథ-దుర్వనాద్ ఘోరయౌవనాద్
రసనవృశ్చికాత్ లోభలుబ్ధకాత్  ।
బహుతరాపదో భూరి సమ్పదో
ముహురిహ త్వయా రక్షితా వయమ్ ॥ ౧౦॥
ప్రబల -సంశయాద్ దుష్టసంశ్రయాన్ 
మదబిలేశయాత్ కుత్సితాశయాత్ ।
స్మరసరీసృపాన్ మానకోణపాన్
మునిపతే వయం రక్షితా స్త్వయా ॥ ౧౧॥
అశుభ-భావతః క్రోధదావతో
మృతిజనుర్భయాత్ పాపదుర్నయాత్ ।
మధుమహావిషాత్ సర్వథామిషాద్
యతిపతే వయం రక్షితాస్త్వయా ॥ ౧౨॥
విషయవారిధే స్తారితా యథా
కరుణయా వయం భూరిశస్తథా ।
తవపదామ్బుజా-సక్తివిఘ్నతః
సతతమేవ నః పాతుమర్హసి  ॥ ౧౩॥

కవచన మానసం త్వత్పదామ్బుజాద్
వ్రజతు  మాన్యతో నాథ నః సదా ।
ఇతి వయం ముహుః ప్రార్థయామహే 
నిజజనప్రియం  త్వామధీశ్వరమ్ ॥ ౧౪॥
ఇతి శ్రీశతానన్దమునిమునివిరచితం   శ్రీహరిప్రార్థనాస్తోత్రం     సమ్పూర్ణమ్  ।

